
Bakteriya hüceyrəsi üzvi və qeyri-üzvi maddələrdən təşkil olunmuşdur.Üzvi maddələrə zülallar,karbohidratlar,lipidlər və nuklein turşuları,qeyri-üzvi maddələrə isə su və mineral maddələr aiddir.Mikrob hüceyrəsinin 80-85%-i sudan,15-20%-i isə quru qalıqdan ibarətdir.
Su mikrob hüceyrəsinin ən əhəmiyyətli komponentidir.Suyun miqdarı onların növündən,inkişaf şəraitindən və hüceyrənin fizioloji vəziyyətindən asılı olaraq dəyişilir.O,sərbəst və birləşmiş şəkildə olmaqla bütün struktur elementlərin tərkibində vardır.Sitoplazmada onun miqdarı maksimuma çatır.Sporaların tərkibində isə suyun miqdarı minimum olur.Su mikrobların mübadilə proseslərində iştirak etməklə mühüm fizioloji funksiya daşıyır.
Qeyri-üzvi maddələr-kalium,natrium,fosfor,kükürd,maqnezium,kalsium,xlor və dəmir elementləri mikroorqanizmlərin müxtəlif həyati proseslərində mühüm rola malikdir.Bunlardan başqa mikrob hüceyrəsinin tərkibində manqan,sink,molibden,bor,xrom,kobalt və s. kimi elementlər vardır ki, onların miqdarı çox az  olduğundan mikroelementlər adlanır.
Üzvi maddələrin tərkibində karbon,azot,hidrogen və oksigen vardır.Zülallar mikrob hüceyrəsinin mühüm üzvi maddələrindəndir.Quru qalığın təqribən 50-75%-i zülalların payına düşür.Zülallar struktur,energetik,nəqliyyat,hərəkət,fermentativ funksiyalar yerinə yetirir.Mikrob hüceyrəsində zülalların çox böyük hissəsi birlaşmiş-proteidlər şəklində olur.Onlar nuklein turşuları ilə nukleoproteidlər,karbohidratlarla qlikoproteidlər,lipidlərlə isə lipoproteidlər əmələ gətirirlər.Bu cür mürəkkəb zülallar mikrob hüceyrələrinin struktur və həyati funksiyaları üçün mühüm əhəmiyyət kəsb edir.
Karbohidratlar quru qalığın təqribən 10-25%-ni təşkil edir.Onlar monosaxaridlər,oliqosaxaridlər şəklində,lakin əsasən polisaxaridlər şəklində olurlar.Əksər bakteriyaların kapsulasının polisaxarid təbiəti məlumdur.Bəzi bakteriyaların sitoplazmasında qlikogen və nişasta kimi ehtiyat qida əlavələri də vardır.Prokariotların tərkibinə bəzi unikal karbohidratlar da daxildir.Məsələn,bakteriyaların hüceyrə divarının tərkibində olan peptidoqlikanın monomerləri ancaq prokariotlar üçün xasdır.
Mirob hüceyrəsində lipidlərin və lipidəbənzər maddələrin-lipoidlərin miqdarı çox geniş hüdudlarda 0,2%-lə 40% arasında dəyişilir.Hüceyrə divarının tərkibində lipidlərin miqdarı daha artıqdır.Turşuyadavamlı bakteriyalarda onların miqdarı xüsusilə çoxdur.Onlar da əasasən struktur və energetik funksiya daşıyırlar.Qram mənfi bakteriyalarda lipopolisaxaridin tərkibindəki lipid A onların toksigenlik xüsusiyyətini təmin edir.Mikoplazmalarda digər prokariotlardan fərqli olaraq xolesterin vardır.
Nuklein turşularından RNT prokariot hüceyrələrin ribosomlarında olur,DNT  isə əsasən nukleoidi təşkil edir.Bundan başqa bəzi bakteriyaların sitoplazmasındakı avtonom genetik elementlər olan plazmidlər və episomlar da DNT-dən ibarətdir.
